
SarvasAra Upanishad

సర్వసారోపనిషత్

సమస్తవేదాన్తసారసిద్ధాన్తార్థకలేవరమ్   ।
వికలేవరకైవల్యం  రామచన్ద్రపదం  భజే ॥
సర్వసారం నిరాలమ్బం రహస్యం వజ్రసూచికమ్  ।
తేజోనాదధ్యానవిద్యాయోగతత్త్వాత్మబోధకమ్ ॥
ఓం సహ నావవతు ॥ సహ నౌ భునక్తు ॥ సహ వీర్యం కరవావహై ॥
తేజస్వినావధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥
కథం బన్ధః  కథం మోక్షః కా విద్యా కాఽవిద్యేతి ।
జాగ్రత్స్వప్నసుషుప్తితురీయం  చ కథమ్ ।
అన్నమయప్రాణమయమనోమయవిజ్ఞానమయానన్దమయకోశాః    కథమ్ ।
కర్తా జీవః పఞ్చవర్గః  క్షేత్రజ్ఞః   సాక్షీ కూటస్థోఽన్తర్యామీ  కథమ్ ।
ప్రత్యగాత్మా  పరాత్మా మాయా చేతి కథమ్ ।
ఆత్మేశ్వరజీవః అనాత్మనాం దేహాదీనామాత్మత్వేనాభిమన్యతే
సోఽభిమాన ఆత్మనో బన్ధః  । తన్నివృత్తిర్మోక్షః ।
యాతదభిమానం కారయతి సా అవిద్యా ।సోఽభిమానో యయా
నివర్తతే సా విద్యా ।మన ఆదిచతుర్దశకరణైః 
పుష్కలైరాదిత్యాద్యనుగృహీతైః   శబ్దాదీన్విషయాన్ -
స్థూలాన్యదోపలభతే  తదాత్మనో జాగరణమ్ ।
తద్వాసనాసహితైశ్చతుర్దశకరణైః    శబ్దాద్యభావేఽపి
వాసనామయాఞ్ఛబ్దాదీన్యదోపలభతే  తదాత్మనః స్వప్నమ్ ।
చతుర్దశకరణో  పరమాద్విశేషవిజ్ఞానాభావాద్యదా
శబ్దాదీన్నోపలభతే  తదాత్మనః సుషుప్తమ్ ।
అవస్థాత్రయభావాభావసాక్షీ   స్వయంభావరహితం
నైరన్తర్యం   చైతన్యం  యదా తదా తురీయం చైతన్యమిత్యుచ్యతే  ।

అన్నకార్యాణాం కోశానాం సమూహోఽన్నమయః కోశ ఉచ్యతే ।
ప్రాణాదిచతుర్దశవాయుభేదా   అన్నమయకోశే యదా వర్తన్తే
తదా ప్రాణమయః  కోశ ఇత్యుచ్యతే ।
ఏతత్కోశద్వయసంసక్తం మన ఆది చతుర్దశకరణైరాత్మా 
శబ్దాదివిషయసఙ్కల్పాదీన్ధర్మాన్యదా   కరోతి తదా మనోమయః
కోశ ఇత్యుచ్యతే । ఏతత్కోశత్రయసంసక్తం  తద్గతవిశేషజ్ఞో
యదా భాసతే తదా విజ్ఞానమయః  కోశ ఇత్యుచ్యతే ।
ఏతత్కోశచతుష్టయం  సంసక్తం స్వకారణాజ్ఞానే
వటకణికాయామివ వృక్షో యదా వర్తతే తదానన్దమయః  కోశ
ఇత్యుచ్యతే ।సుఖదుఃఖబుద్ధ్యా  శ్రేయోఽన్తః  కర్తా యదా తదా
ఇష్టవిషయే  బుద్ధిః  సుఖబుద్ధిరనిష్టవిషయే   బుద్ధిర్దుఃఖబుద్ధిః    ।
శబ్దస్పర్శరూపరసగన్ధాః   సుఖదుఃఖహేతవః ।
పుణ్యపాపకర్మానుసారీ భూత్వా ప్రాప్తశరీరసంయోగ  -
మప్రాప్తశరీరసంయోగమివ  కుర్వాణో యదా దృశ్యతే
తదోపహితజీవ ఇత్యుచ్యతే ।మన ఆదిశ్చ
ప్రాణాదిశ్చేచ్ఛాదిశ్చ  సత్త్వాదిశ్చ పుణ్యాదిశ్చైతే
పఞ్చవర్గా ఇత్యేతేషాం పఞ్చవర్గాణాం  ధర్మీభూతాత్మా
జ్ఞానాదృతే  న వినశ్యత్యాత్మసన్నిధౌ నిత్యత్వేన
ప్రతీయమాన  ఆత్మోపాధిర్యస్తల్లిఙ్గశరీరం 
హృద్గ్రన్థిరిత్యుచ్యతే   తత్ర యత్ప్రకాశతే చైతన్యం  స
క్షేత్రజ్ఞ  ఇత్యుచ్యతే ।జ్ఞాతృజ్ఞానజ్ఞేయానామావిర్భావ   -
తిరోభావజ్ఞాతా  స్వయమావిర్భావతిరోభావరహితః
స్వయంజ్యోతిః సాక్షీత్యుచ్యతే ।
బ్రహ్మాదిపిపీలికాపర్యన్తం  సర్వప్రాణిబుద్ధిష్వవశిష్టత   -
యోపలభ్యమానః సర్వప్రాణిబుద్ధిస్థో   యదా తదా కూటస్థ
ఇత్యుచ్యతే ।కూటస్థోపహితభేదానాం  స్వరూపలాభహేతుర్భూత్వా
మణిగణే సూత్రమివ  సర్వక్షేత్రేష్వనుస్యూతత్వేన  యదా కాశ్యతే
ఆత్మా తదాన్తర్యామీత్యుచ్యతే ।
సత్యం జ్ఞానమనన్తం  బ్రహ్మ  । సత్యమవినాశి । అవినాశి
నామ దేశకాలవస్తునిమిత్తేషు వినశ్యత్సు యన్న వినశ్యతి
తదవినాశి ।జ్ఞానం  నామోత్పత్తివినాశరహితం నైరన్తర్యం 

చైతన్యం  జ్ఞానముచ్యతే  । అనన్తం నామ మృద్వికారేషు
మృదివ స్వర్ణవికారేషు  స్వర్ణమివ  తన్తువికారేషు
తన్తురివావ్యక్తాదిసృష్టిప్రపఞ్చేషు   పూర్ణం  వ్యాపకం
చైతన్యమనన్తమిత్యుచ్యతే  ।
ఆనన్దం  నామ సుఖచైతన్యస్వరూపోఽపరిమితానన్ద  -
సముద్రోఽవశిష్టసుఖస్వరూపశ్చానన్ద   ఇత్యుచ్యతే ।
ఏతద్వస్తుచతుష్టయం  యస్య లక్షణం దేశకాల-
వస్తునిమిత్తేశ్వవ్యభిచారీ తత్పదార్థః  పరమాత్మేత్యుచ్యతే ।
త్వంపదార్థాదౌపాధికాత్తత్పదార్థాదౌపాధిక  -
భేదాద్విలక్షణమాకాశవత్సూక్ష్మం కేవలసత్తా-
మాత్రస్వభావం  పరం బ్రహ్మేత్యుచ్యతే  ।మాయానామ
అనాదిరన్తవతీ ప్రమాణాప్రమాణసాధారణా   న సతీ
నాసతీ న సదసతీ స్వయమధికా వికారరహితా నిరూప్యమాణా
సతీతరలక్షణశూన్యా సా మాయేత్యుచ్యతే । అజ్ఞానం
తుచ్ఛాప్యసతీ కాలత్రయేఽపి  పామరాణాం వాస్తవీ చ
సత్త్వబుద్ధిర్లౌకికానామిదమిత్థమిత్యనిర్వచనీయా    వక్తుం న శక్యతే ।
నాహం భవామ్యహం దేవో నేన్ద్రియాణి  దశైవ  తు ।
న బుద్ధిర్న  మనః శశ్వన్నాహఙ్కారస్తథైవ  చ ॥ ౧॥
అప్రాణో  హ్యమనాః శుభ్రో బుద్ధ్యాదీనాం  హి సర్వదా ।
సాక్ష్యహం సర్వదా నిత్యశ్చిన్మాత్రోఽహం  న సంశయః ॥౨॥
నాహం కర్తా నైవ  భోక్తా ప్రకృతేః  సాక్షిరూపకః ।
మత్సాన్నిధ్యాత్ప్రవర్తన్తే  దేహాద్యా అజడా ఇవ ॥ ౩॥
స్థాణుర్నిత్యః  సదానన్దః  శుద్ధో జ్ఞానమయోఽమలః  ।
ఆత్మాహం సర్వభూతానాం విభుః సాక్షీ న సంశయః ॥ ౪॥
బ్రహ్మైవాహం   సర్వవేదాన్తవేద్యం

నాహం వేద్యం వ్యోమవాతాదిరూపమ్ ।
రూపం నాహం నామ నాహం న కర్మ

బ్రహ్మైవాహం   సచ్చిదానన్దరూపమ్  ॥ ౫॥
నాహం దేహో జన్మమృత్యు కుతో మే

నాహం ప్రాణః  క్షుత్పిపాసే కుతో మే ।

నాహం చేతః శోకమోహౌ కుతో మే
నాహం కర్తా బన్ధమోక్షౌ  కుతో మ ఇత్యుపనిషత్ ॥

ఓం సహ నావవతు ॥ సహ నౌ భునక్తు ॥ సహ వీర్యం కరవావహై ॥
తేజస్వినావధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥
Encoded by Sunder Hattangadi

